
Suntikan vaksin terus melonjak dengan
rekod baharu 553,871 dos semalam
Oleh Ahmad Suhael Adnan - Julai 28, 2021 @ 10:44am
ahmad.suhael@bh.com.my

Petugas Pejabat kesihatan Daerah Marang membawa peralatan vaksinasi selepas
menaiki bot semasa program Outreach Vaksinasi COVID-19 di Pulau Kapas.

KUALA LUMPUR: Jumlah pemberian vaksin harian di negara ini, terus
mencatat lonjakan dengan merekodkan sejumlah 553,871 dos semalam,
iaitu agihan tertinggi sejak Program Imunisasi COVID-19 Kebangsaan
(PICK) bermula 24 Februari lalu.

Jawatankuasa Khas Jaminan Akses Bekalan Vaksin COVID-19 (JKJAV)
melaporkan, daripada 553,871 dos yang disuntik semalam, 238,518 dos
atau 43 peratus adalah kepada penerima di Lembah Klang.

Hasil pelaksanaan Operasi Lonjakan Kapasiti di Lembah Klang sejak 21
Julai lalu, sejumlah 82.9 peratus populasi dewasa dalam kawasan
berkenaan sudah menerima dos pertama, dan 29.7 peratus menerima dos
kedua.

Menteri Kesihatan, Datuk Seri Dr Adham Baba, berkata hasil kejayaan
suntikan semalam, menjadikan jumlah keseluruhan vaksin COVID-19
sudah diberikan di negara ini kepada 18,393,347 dos, merangkumi lebih
12.4 juta dos pertama dan 5.9 juta dos kedua.

Daripada jumlah itu, seramai 38.2 peratus populasi Malaysia sudah
menerima dos pertama vaksin COVID-19, dan 18.1 peratus sudah lengkap
divaksin.
Secara purata mengikut negeri dan wilayah, populasi dewasa yang
menerima dos lengkap vaksin COVID-19 didahului Labuan dengan 77.7
peratus, disusuli Sarawak (58.6 peratus), Perlis (39.1 peratus), Lembah
Klang (29.7 peratus), Negeri Sembilan (26.7 peratus) dan Melaka (23.9
peratus).

Penjejak vaksin Bloomberg menganggarkan Malaysia perlu menyuntik
438,179 dos sehari untuk memastikan 75 peratus populasi negara
menerima sekurang-kurangnya satu dos vaksin menjelang 30 September
depan.

"Jumlah pemberian vaksin COVID-19 sehingga 27 Julai ialah 18,393,347
dos, dengan 553,871 dos semalam, iaitu yang tertinggi setakat ini.

"Jumlah individu yang menerina dos pertama ialah 12,487,441 orang,
manakala 5,905,906 orang telah menerima dos kedua," kata Dr Adham
menerusi Twitter, hari ini.

Lonjakan kadar pemberian vaksin harian itu membolehkan Malaysia
mendahului beberapa negara maju bagi jumlah penerima sekurang-
kurangnya dos pertama vaksin COVID-19 berbanding populasi negara.

Penasihat Khas (Teknologi) Menteri Sains, Teknologi dan Inovasi, Khairy
Jamaluddin, Dimishtra Steven Sittampalam, berkata jumlah penerima dos
pertama di Malaysia yang mencecah 38.2 peratus, kini mendahului Jepun,
Korea Selatan dan Australia sejak beberapa hari lalu.

Statistik Our World in Data yang dikongsikan Dimishtra di Twitter
menunjukkan Jepun di tangga kedua dengan 37.1 peratus, disusuli Korea
Selatan (34.2 peratus), Australia (31.2 peratus), Thailand (17.6 peratus)
dan Indonesia (16.6 peratus).

Data berkenaan juga menunjukkan jumlah pemberian dos pertama
Malaysia mendahului purata pemberian dos pertama di Asia (27.5
peratus) dan dunia (27.5 peratus).

"Sejumlah 1,075,794 dos diberikan hanya dalam tempoh dua hari. Ia
bermakna lebih tiga daripada setiap 100 individu hadir ke Pusat
Pemberian Vaksin (PPV) untuk menerima vaksin," katanya.

